
				இப்பக்கம் மெய்ப்பு பார்க்கப்படவில்லை
திருக்குறள் எளிய உரை பொருள்

73. அவை அஞ்சாமை (சபையில் பயப்படாமல் பேசுவது) வகை அறிந்து, வல் அவை, வாய்சோரார்-சொல்லின் தொகை அறிந்த தூய்மையவர். 721 சொற்களின் தொகுதி (இலக்கணம்) அறிந்த சிறப்பு மிக்கவர் உள்ள சபையின் தரத்தை அறிந்து, அங்கே வாய் தவறிக்கூட தவறாகச் சொல்ல மாட்டார்.

கற்றாருள் கற்றார் எனப்படுவர்-கற்றார்முன் கற்ற செலச் சொல்லுவார். 722 கற்றவர் முன் தான் படித்தவைகளை, அவர் மனத்தில் பதியும்படி சொல்லக்கூடிய திறமையாளர், கற்றவர் எல்லாரையும் விட நன்றாகக் கற்றவர் என்ற மதிப்பைப் பெறுவார். -

பகையகத்துச்சாவார் எளியர்; அரியர், அவையகத்து அஞ்சாதவர். 723 போர் முனைக்குத் துணிந்து சென்று சாகக் கூடியவர்கள் உலகத்தில் ஏராளமாக இருக்கின்றனர். ஆனால், படித்தவர் சபைக்குச் சென்று, தைரியமாகப் பேசக்கூடியவர்கள் ஒரு சிலர்தான் இருப்பார்கள்.

கற்றார்முன் கற்ற செலச் சொல்லி, தாம் கற்ற, மிக்காருள், மிக்க கொளல் ! 724 தான் படித்தவைகளை, படித்தவரின் மனத்தில் பதியுமாறு விவாதித்துத் தன்னைவிட அதிகமாகப் படித்தவரிடம் உள்ள சிறப்பான அறிவை அறிந்து கொள்ள வேண்டும்.

ஆற்றின், அளவு அறிந்து கற்க-அவை அஞ்சா மாற்றம் கொடுத்தற்பொருட்டு! 725 சபையில் ஒன்றைக் கேட்கின்றவருக்குத் தைரியமாக விடை அளிப்பதற்காகக் கற்க வேண்டிய முறையிலே நூல்களைக் கற்பதோடு, தருக்க நூலையும் ஆழ்ந்து படிக்க வேண்டும்.

